
IN XIRBAWI IN KHWA’ TE METI

XIN H. “LXIlI” PU RON YE NE RIBAWI
BE PINTOHWATI

KU’ “INI:

T’U NIRAWIL. - Gi t3’ re mewi n be’'méni 17 t'i mu’ chhori be Ribawi ki ku’ te met’ankhowi
be pintohwati, xi gi td’ kha kha nhi pukha khwen ‘ini mapo’o:

Be’méni 17.- Be pintihwati ga ron chhori muh péki n ron t’'una pukha n bot’u na pi’ ne
nunhiani, xi ka phi gi ron tu paati n kwenta mu te’sohé ixta nro’ t'una pu werawi pukha t’i
n ron chhori pi’ khwet'u nunihani, ka tit’ihé ne ch’ahmu xi ne t'uxuhmu n roma’ chhori
kakharu xi xa’ ro’ re tuhchi yahkha ni t’i ka roh newi ne chixta pi’ khwet’u nunihani ‘ixta
ka ron chhori péchhhi xi ga ron ch’i te baati xi ga ron te met’ani nro’ rihani, nro’ péya y
te’so n ron tu héhya pi’ nro’ nunihani pu werawi. Ninhi n Ribawi ku tu paati n kwenta n ron
chhori pi’ khwet’u nunihani pukha ne Mazahua, ne Otomi, ne Ndhuatl, ne Bot'u na, ne
Tlahuica ‘ixta t'i mu ro’iwhé n ron t'una mu ran t'una be nunihani.

Nro’ péya n ron t’una bot’u gi ta’tu paatihé n kwenta ka taro’man te méhyu t’i ne ch’ahmu
o ne t'uxuhmu n ron t’'una bot’u na be nunihani.

Ka ne nunihani pu ron chhori n ron t’una bot’u na, pu ta’ron te kits’i pi’ nunihani, para n
meryu ‘ixta pi’ péya, t'i n roma’ chhori xi ga ron tu paati n kwenta ne akahte ka héht’i pu
ro’ re méti t'u nirawhé.

Nro’ derechu n ron t’una bot’u n aka ta’ro’ re met’ani t'u nirawhé xi gi ta’tu paatihé n
kwenta te’so mu’ te ‘ini be nunihani. Xi ka ta’tu yé’hé t’i gi td’ re paati n kwenta, ne
be’méni n ronas chhori makuts’i para ninhi n be’méni ‘ixta ne be’méni pu ron chhori ‘ixta
t’i n ron nawi ret’éhé pi’ nro’ nunihani.

Gi ta’tu ‘inhé gi ne nunihani gi taro’ re met’ani t’u nirawhé xi péphi gi ta’ro’ re haats’i xi gi
ta’ro’ re méti ret’éhé.

A. Td’ re paati n kwenta n Ribawi ki ku te met’anokhowi pi’ khwet’u nunihani xi péphi mu’
‘ini ninhi n Ribawi ki td’tu paati n kwenta xi gi tdro’ re met’ani nro’ derechu pi’ ne nunihani
t'i n ron t’una bot’u na para gi ta’ro’ re met’anai t'u nirawhé xi, ka phi, gi ta’'roman khana
chhori xi péphi:

I. Ta’ro’ ‘ini, pu ta’tu paatihé n kwenta ne ribawi ‘ixta ne ley n ron te bet’ani, yoh ta’ro’
kha te méti ret’éhé, yoh ta’ro’ kha chhori ‘ixta yoh ta’ro’ kha te méti pi’ nro’ nunihani, yoh
ta’ro’ kha be’t’ani n meryu ‘ixta yoh ta’ro’ kha te ximpi n be’méni be politica;

Il. Ta’tu be’t’anhé xi gi ta’tu yé’hé nro’ xirbawi ka taro’ re méti pi’ nro’ nunihani ‘ixta ka
taro’ re haats’i na roman te xiipi pi nro’ nunihani, t’i gi ta’tu paatihé n kwenta n Ribawi ki
ku te met’ankhowi pi’ khwet’u nunihani ‘ixta ni’nhi n Ribawi, pu ta’tu respetaduhé nro’
derechu pu werawi ‘ixta t’i n ron tu héhya, mu, ka tad’ re héhya nro’ be’méni ne t'uxuhmu.
In Ribawi ki ta’ ‘ini puyahkha yoh ta’ re kha be’t’ani ka ta’ro’'ma’ nhiri ne rextu o ne
tribunal ka taro’'man tu héhya puyahkha.

Ka taro’ re haats’i pu werawi yoh ta’ro’ kha te méti pi’ nunihani n ron t'una bot’u na xi
péphi gi ta’tu paatihé n kwenta nro’ be’méni mu te’sohé, me yoh tu kha ‘ini n Ribawi pi’
khwet’u nunihani, ixta ninhi n Ribawi ‘ixta mu ro’iwhé ne ribawi n ron te héhya pékhi;

lll. Ne nunihani pu ron chhori n ron t'una bot’u na gi ta’ro’ ‘ini, pu roma’ te méti pi’ nro’
nunihani, yoh td’ro’ kha be’t’ani xi yoh td’tu chobhé, ne ‘akahte o t'i n tdroman ‘ori be mexa,
xi gi ta’tu paatihé n kwenta ne xuwi ‘ixta ne hma para gi tdro’man te kits’i te’sohé xi ka phi
gi td’ bukhawewi; mu gi td’tu paatihé n kwenta ka td’roman be’t’ani pu ta’ re héhya xi be
politica pu td’tu xuhrhé o gi td’tu chobhé, t'i gi td’tu paatihé n kwenta t'i mu’ te ‘ini be
nunihani. Xa’ yahkha t’i n ro’ re méti o mu ran be’méni gi td’man tu tuhchi nro’ derechu be
politica pu werawi para n khwen chhori be nunihani ka td’ro’'man te méti want'éwi gi
ta’man ‘ori be mexa;

IV. T@’tu pahchhé, ta’ro’ re met’ani xi gi tatu be’t’anhé nro’ nunihani pu ron chhori, gi ta’tu
be’t’anhé te’so n mu’ yé, ninhihé ne be’'méni gi ta’tu paatihé n kwenta pu ron chhori
ret’éhé. Mu ga ron tu paati n kwenta t’i n ron péya te’sohé&, me yoh tu kha ‘ini n ribawi;

V. Gi ta’tu be’tani, ta’ rih yo, ta’tu pahchhég, ta’ro’ re hiti xi gi taro’ re ximpi pi’ khwet'u na
para gi td’ rih khana yo khwet’u nunihani ‘ixta khwet’'u maani, mu gi ta’tu paatihé n
kwenta gi taro’ t’'una mu te’sohé n ron pénti bot’'u na me yoh poht’i ron nawi naga pékhi
o mu rakwati pu ta’ re héhya;

VI. Té’ro’ ‘ini, me yoh tu kha ‘ini n be’méni 50. para ninhi n Ribawi, yoh ta’ro’ kha te hiti
nro’ t'una pu werawi para pi’ khwet’u nunihani xi gi ta’tu paatihé n kwenta nro’ rihani,
nro’ t'una, xi yoh ta’tu péntihé bot’u na be baani;

VII. Td’tu yé, ta’tu be’t’anhé, ta’ro’ re méti yoh ta’ro’ re kha te hiti be héhthawi, mu ka
taman wendiwi werawi, xi t’i ka ta nita n kune xi ka ta’tu chu’u. Gi ta’tu paatihé n kwenta
ne xuwi ki ron be’t’ani, xi ga ron tu be’t’ani nro’ péya ‘ixta yoh ta’ro’ kha te héhthawi pi’
khwet’u nunihani;

VIII. Gi taro’ re met’ani nro’ rihani, gi taro’ re met’ani nro’ pinsa ‘ixta ne nunihani, mu gi
ta’tu paatihé n kwenta pu ron chhori ne chucho be’héta t’i n roma’ te méti n ‘akahte, me
yoh tu kha ‘ini nro’ be’méni ne rextu ki taron te met’ani tit’i n be’méni;

IX. Gi td’tu be’t’anhé, pu tatu respetaduhé te’so ne be’méni xi yoh ta’ro’ kha be’t’ani ne
nunihani pukha mu’ te ini be Ma’ribawi, ninhi n Ribawi ‘ixta mu ro’iwhé ne ribawi n ron
te héhya, mu nro’ derechu gi ta’tu nhorhé mu ro’iwhé t’i n roma’ chhori be nunihani, ka
ta’tu be’t’anhé ‘ixta ka taro’'man bet’ani ne pinsa o te’so mu’ yé pu ron chhori xi pu ron
t'una bot’u na, nirawi xa’ko ti ga ron t’ini gi ne area estratégica, me yoh tu kha ‘ini ne
ribawi. Para rd’khwe’ khana ‘épihna gi ta’ro’ re kits’i na ron nawi xi pukha mu’ ‘ini n
ribawi;

X. Gi td’ro’ ‘ini, pi’ ne nunihani pu ron t'una bot’u na, want’éhé tad’roman ‘ori pi ne
Ayuntamiento, xi gi ta’tu paatihé n kwenta ne xuwi xi ne hma ixta mu te’sokhowi, para gi
tdro’ be’t’ani te’sohé xi td’roman ‘ori be mexa, xi mu gi td’tu paatihé kwenta yoh ta’ro’ kha
te méti pi’ nro’ nunihani, pu ta’ re respetadu nro’ derechu pu werawi, mu, ka tad’ re héhya,
gi td’ re khana nu ne;

Xl. Gi ta’tu paatihé n kwenta nro’ be’méni ne rextu pi’ mexa n ‘akahte, ka phi, gi td’roman
te xiipi, na t'u werawi o ga tda’'roman te Kits’i, t'i gi ta’tu paatihé n kwenta t’i ro’ re méti pi’
nro’ nunihani xi gi ta’tu respetaduhé nro’ péya pu werawi pukha me te ‘ini be Ribawi ki
ku’ te met’ankhowi pi’ khwet’u nunihani ‘ixta pi’ ninhi n Ribawi.

Xi t'i n ron t'una bot’u n aka tan nro’ derechu, te’so ne hyabi, gi ta’tu t'ent’anhé xi gi
takwe’ re kits’i mu werawi t’i mu’ t’'una pi nan chixta, t’i n ro’'ma’ te ti’ri ‘ixta t’'i n ro’'ma’
te kits’i pi’ nro’ derechu para ne be’t’una, mun ni’ be’'méni ne rextu, ta’ wexuwi o we hma,
‘ixta teso mu’ yé pi’ nunihani o t’i ron t'una;

Xll.  Gitad’ro’ re met’ani nro’ derechu pi’ nunihani pu td’tu paatihé n kwenta yoh taro’
kha te méti para n meryu, pi’ nunihani ‘ixta pi’ péya, pu ta’tu respetaduhé te’so mu’ yé be
pinsa ‘ixta t’i n ron tu be’t’ani me yoh tu kha ‘ini ne ribawi t’i n ron tu be’t’ani, ‘ixta

Xlll. Ka ta’tu ‘arihé na roma’ nhiri ne ribawi o meryu gi ron nawi gi ta’ re yé, t’i ka tatu
kanchihé o gi taro’ma’ ‘eni werawi pi’ nunihani, xi ka phi gi ta’ro’ re méti o, puyahkha, gi
taro’ ‘ini yoh ta’tu kha be’t’ani tit'ihé ne be’méni.

Ka ta’tu ‘arihé t’i gi ta’tu paatihé n kwenta ne be’méni ‘ixta nro’ te méti para gi ta’tu khana
respetaduhé xi gi ta’tu khana be’t’anhé nro’ derechu pu werawi xi t’i mu’ te ‘ini be Ribawi
para n ron t’'una bot’u na pi’ ninhi n Ribawi.

Mu gi ta’ re na na t’i n ron nawi ki ta’tu rih yo werawi, t’i gi ta’ re poki tit'i n muh nawi gi
ta’tu ‘arihé.

Na werawi o t’i n ro’ re panti xi man tu ‘uri ne be’méni ka tatu ‘arihé n ron t'una bot’u na
t'i gi ta’ro’ re xeeri mu te’sohé be nunihani pu ron t’'una bot’u na, me yoh tu kha ‘ini ne
ribawi t’i n ron te met’ani.

Ne nunihani pu ron chhori ne bot’u na ki ta’ro’ma te oponeru ka ta’ re héhya, para yoh
ta’ro’ kha te méti, na xa’ tu khana paatihé n kwenta ninhi n xirakwati. Xin ribawi gi ta’ re
met’ani ninhihé be be’méni, ne t’ani xi yoh ta’tu kha yé’hé t’i ka ta’roman te oponeru.

B. In ‘akahte ‘ixta ne nunihani gi ta’tu chhobhé nro’ mexa xi gi ta’ro’ re méti yoh ta’ro kha
te me’t’ani nro’ derechu para n ron t’una bot’u na ‘ixta ni’ rihyo be nunihani, mun
intercultural ‘ixtan sostenible, t’i gi ta’tu yé’hé ret’éhé xi gi ta’ro’ re kits’i mu’ te’sohé.

Ka phi, gi ne ‘akahte kan tan nro’ mandaru:

I. Gi t@’ rih yi nunihani ‘ixta pi’ ne nunihani pu ro te nuyowi pu ron t’'una bot’u na, ka phi
gi ta’ rih yohé xi gi ta’ron khana chhori, pu ta’tu yé’hé ne xirbawi gi taman tu rih yo nro’
meryu ‘ixta nro’ rihani, t’i n ron tuni, pukha ne pi’noni, xi ne ta’thuwi n ron tuni, te’so n
roma’ sisixi gi ta’tu khana be’t’anhé n nunihani, pu xi’ ta’tu chotihé ne thawi “ixta mu
ro’iwhé ne kha’t’awi.

In ribawi gi td’ ‘ini yoh td’ re kha te méti para gi ta’ro’ re khana ximpi n be’'méni ‘ixta ta’
rih yo nro’ nunihani pu ron t’'una bot’u na, xi gi ta’tu paatihé n kwenta te’so n ron tu héwi
pi’ nunihani ka taroman te méti t’i n ron péya be baani;

Il. Gi td’tu parhé, pu td’ro re éti ‘ixta ta’ re kha ‘inhé, ta’ re khana xeer ‘ixta ta bukhawewi,
n meryu gi ron tu héhya ne nunihani pu ron chhorin n ron t’una bot’u na, t’i ka ta’ro’ re
met’ani t'u nirawhé;

lll. Gi ta’tu paatihé n kwenta ne be’méni para gi ta’tu pahchhé xi gi ta’ro’ re me’t’ani t’in
ron péya, t’i n ron pénti te’sohé, nro péya ‘ixta t’i n ron héwi pi’ ne nunihani pu ron chhori
n ron t’'una bot’u na, me yoh tu kha ‘ini n ribawi;

IV. Gi ta’tu paatihé n kwenta xi gi ta’ro re met’ani ni be’ te hiti n ron t'una bot’u na para
gi ta’tu péntihé nra’ tenowewi te t’'una o muh péki ne t’una, pu:

a) Ta@’tu hihthé mu te’sohé ne nivel, xi’ taroman te poki, ta’tu péntihé te’so ‘ixta ta’tu
paatihé n kwenta nro’ péya xi nro’ t’'una pu werawij;

b) Gi ta’tu khana hihthé n ron t’una bot’u na ‘ixta gi ta’tu chobhé ne maani pu ta’roman
te hiti te’sohé be nunihani;

c) Gi ta’tu parhé ne beca t’'i n ta’ro’man te hiti poht’i pero gi ta’ron t'una bot’u na pi’
khwet’u nunihani;

d) Gi ta’tu hihthé ne programa pu ta’ro’ t'una bot’u na ‘ixta pi’ nan chixta, xi ta’ re paati n
kwenta yoh ta’ro’ kha péntihé ret’éhé pi’ nro’ nunihani n ron t’'una bot’u na, ‘ixtan

e) Gi ta’tu yéhé xi gi ta’tu be’t’anhé ne programa pu taro’ re hiti xi gi ta’ re ‘inhé pohpu
roma’ chhori nro’ maa’tatahé xi ka phi gi ta’ importaru ri’ péyahé pi’ khwet’u nunihani xi
ta’tu péya n akahte; mu, gi ta’tu paatihé n kwenta ni’ be’'méni intercultural, xu’ khwan
kha’hé xi xi’ ta’roma’ ‘eni werawi yahkha;

V. Gi td’ re khana nu ka ta’roman te héhthawi xi ka phi gi ta’ro’ re met’ani te’sohé pi’ ne
nunihani pu ta’tu paatihé n kwenta n be’méni intercultural, xi mu gi ta’tu paatihé n
kwenta ne be’ héhthawi pi’ ne nunihani pu ron chhori ne bot’u na;

VI. Ga taro’ re met’ani nro’ derechu para be sisi, gi taro’ re nuti xi gi ta’tu paati n kwenta
nt’ani mu’ yé pi’ nro’ nunihani, xi gi ta’tu nd’hé nt’ani ron si ne towa’a;

VII. Gi td’tu t’ent’anhé gi taro’ khan chhori n ron t’una bot’u na pi’ nro’ nunihani ‘ixta mu
gi td’ro rek hana nu xi ka ta’ro’man ‘eni, xi gi ta’tu paatihé n kwenta n meryu mu’ te héhya
para gi ta’tu néhchihé ne baani, mu ka ta’tu khana paatihé n kwenta mu ro’iwhé ne t’ani
n ron te héhya be nunihani, pu mu’ chhori nro’ maani xi pu ron péya, para te’so n ron
pénti xi ga ron tu be’t’ani péphi be baani;

VIII. Gi ta’tu xiinhé ne xuwi n ron t’'una bot’u na, gi ta’ bukhawewi, pu ta’tu rih yohé ne
nunihani ixta pu ron chhori n ron t'una bot’u na; gi taor’ re hiti, gi td’tu be’t’anhé nro’
nunihani xi ne nunihani n ron te met’ani; ka ta’ro’ re méti pi’ nunihani ka ta’tu héhyahé,
xi gi ta’tu khana be’t’anhé nro’ derechu pu werawi n khwen chhori be nunihani;

IX. Pu werawi pi’ t’ani, gi ta’ro’ re met’ani xi gi ta’tu xintihé n khwa’ te ximpi nbe’méni pu
ta’ro’ re ximpi n be’méni te’sohé n ron t’'una bot’u na pi’ nro’ nunihani, xi gi ta’tu yé ne
khana ru o t'i n ron tu héhya, mu gi taro’ re méti ne akahte pu takwe’ re Kkits’i be
radiodifusion, telecomunicacion ixtan Internet para n banda ancha;

X. Gi ta’kwe’ re kits’i ne be’ori, pu ta’tu khana ni’hé yoh ta’ron kha chhori ne nunihani pu
ron t'una bot’u na para gi tatu nhorhé, ta’tu be’t’anhé, ta’tu yé’hé, xi gi ta’ro’ re met’ani

Comisiones Legislativas Unidas de Gobernacion y Puntos Constitucionales y de Asuntos Indigenas




/~% CONGRESO Proceso de Consulta Previa, Libre e Informadaa
: ERD G Pueblos y Comunidades Indigenas y Afromexicanas
T del Estado de México

"2026. Ano del Humanismo Mexicano en el Estado de México".

ne medio de comunicacién, telecomunicacion ‘ixta ne mhu to’su ka taman te xiimpi n
be’méni, pu taman khana ‘ini mu’ kha kha gi re bet’ani n espectro radioeléctrico ‘ixta t’i
mu’ te héhya be nunihani, pu ta’ro’ t’'una bot’u na ‘ixta te’so n ron pénti;

XI. Té’ro’ re méti ne nunihani pu ron chhori ne bot’u na gi ta’tu be’t’anhé ne medio de
comunicacion ‘ixta pu ron te ximpi n be’méni pu ta’ bukhawewi, ta’ro’ re khana xeeri xi gi
ta’tu paatihé n kwenta n interculturalidad, xi’ ta’roma’ ‘eni werawi ka taman t'u bot’u
na;

XIl. Gi tatu t’ent’anhé ka taroman tuni pi ne nunihani pu ron chhori ne bot’u na xi ka phi
gi ta’tu nhorhé n meryu, ka ta’ yé n t’ani, xi mu gi ta’tu paatihé n kwenta ne to’su xi yoh
ron kha tuni pi’ nunihani, xi ka phi gi ta’ roh péki n ron tuni, mu gi ta’tu paatihé n kwenta
gi ta’ bukhawewi para t’i mu yé xi t’i n ta’ re ‘uri mu rakwati;

Xlll.  Puwerawi pi’ t’ani xi gi tdroman te kits’i ne be’ori n ron te héhya, gi ta’tu yé’hé ne
politica publica pu ta’ro re khana met’ani ne nunihani pu ron chhori n ron t’una bot’u na,
naga ron chhori pékhi o mu rakwati, xi ka phi, gi tatu paatihé n kwenta ninhihé ne
be’'méni:

a) Gi ta’tu péyahé yoh ron kha te méti pi’ ne nunihani pu ron t’'una bot’u na ‘ixta pu ron
chhori n roma’ pa mu rakwati xi péphi roma’ chhori pi’ khwet’u nunihani ‘ixta pékhi be
pintohwati;

b) Gi td’tu khana ni’hé nro’ derechu ne be’t’ani pi’ ne nunihani, ne be’t’ani pi’ ne maani
‘ixta t’i n ron te sahts’i xi xa’ muh tho gi taro’ khana be’t’ani;

c) Gi ta’tu t’ent’anhé ne xuwi para gi taron khana chhori, mu gi ta’tu yé’hé ne programa
pu taro’ re hiti xi taro’ khana sisi ne toxuwi, ne towa’a, ne bu’'muchacho ‘ixta t’i n roman
chhori mu rakwati;

d) Gi ta’tu nd’hé te’so ne hyabi nro’ derechu pu werawi, ‘ixta

e) Gi ta’ro’ re ximpi n be’méni, pu ta’tu respetaduhé nro’ péya, para t’i n ron tu héwi o
ron péya ret’éhé xi ka phi gi ta’tu paatihé n kwenta nro’ rihani xi gi ta’ rih yo nro’ familia
‘ixta nro’ rihani;

XIV. Gi ta’tu ‘arihé ne nunihani pu ron chhori n ron t’'una bot’u n aka ta’tu yé’hé n Plan de
Desarrollo del Estado de México ‘ixta nro’ plan pi ne municipio ‘ixta, puyahkha, gi ta’tu
paatihé n kwenta ne be’meéni ‘ixta t’i ta’ro’ re méti ka ta’ héht’i, ‘ixta

XV. Ka td’tu ‘arihé xi gi taro’ khana kwentu pi’ ne nunihani pu ron chhori n ron t’'una bot’u
na, pu ta’tu paatihé n kwenta n ronan ‘ori be mexa, antes gi taro’'ma’ nhori xi gi ta’tu yé
ne xirbawi o gi taroman te méti para n meryu para gi xi’ taroman tu kanchi werawi o pi’
nunihani, me yoh tu kha ‘ini n xi’rakwati XIllI t'i mu chhori be Rakwati A para n ninhi n
be’méni.

Xin Congreso del Estado xi n ron chhori pukha be pi’subi, pu werawi pi’ t’ani, gi ta’ro’
khana ‘ini mhéxi n meryu gi taro’ma’ nhiri pi’ ninhihé ne nunihani, xi mu gi tatu ‘inhé yoh
ta’tu kha be’t’anhé, pu td’tu be’t’anhé ne nunihani pu ron chhori n ron t'una bot’u na xi
gi ta’tu kirhé pukha mu’ te ‘ini pi’ ne ribawi n ta’ron te héhya.

Xu’ khwan hohya ne derechu n ron chhori pékhi para n ron t'una bot’u na, pi’ nro’ rihani, xi
mu ne nunihani gi taro” ‘ini gi ron t'una pukha n bot’'u na mu gi td3’ re met’ani mismu ne
derechu pukha mu te ‘ini be ribawi.

C. Ninhi n Ribawi ku tu paati n kwenta ne nunihani ‘ixta pu ron chhori ne afromexicano, me
yan t’éwi tan nro’ xu pu werawi, xi ka phi gi ta rih péki ne t'una pi’ khwet’u nunihani. Mu,
na mu te héhya, gi td’tu paatihé n kwenta nro’ derechu t’i n ron chhori makuts’i para ninhi
n be’méni, para gi taro’ khana chhori pi’ nro’ nunihani xi gi ta’tu khana paatihé n kwenta,
me yoh tu kha ‘ini n Ma’ribawi, ninhi n Ribawi ‘ixta mu roiwhé ne ribawi, mu gi td’ro re
met’ani t’u nirawhé pukha ro’ma’ te méti ne rextu be mexa pu ta’tu paatihé n kwenta mu
te’sokhowi pi’ khwet’u nunihani ‘ixta be pintohwati.

Ne nunihani pu ron chhori ne bot’u na ‘ixta pu ron chhori ne afromexicano gi taron chhori
nro’ ma’tatahé ne antigua t’i n ron newi kakharu xi ga ro’'ma’ chhori pi’ khwet’u nunihani
ka héht'’i gi ro’ ho te huti ne chixta, xi ga ron te méti t'u nirawhé be nunihani, pi’ nro’
meryu, pi’ nro’ maani, wrawi, xi ka phi gi taron khana chhori mu te’sohé pi’ nunihani.

Ne nunihani pu ron t'una bot’u na ‘ixta pu ron chhori ne afromexicano gi ta’tu ‘inhé gi
taro’ re met’ani t'u nirahwhé, gi tatu chobhé nro’ akahte xi gi taro’ re méti pi nro’ rihani.
Mu gi tan nro’ derechu pu:

I. Ta’tu pahchhé t’i n ron péya, yoh ta’ ron kha chhori, nro’ chutata ‘ixta te’so ne be’méni
O r n ron pénti para nro’ nunihani, pukha ne to’su o ron tu creidu ‘ixta t’i ron tu héwi
te’sohé&, me yoh tu kha ‘ini n ribawi;

Il. Ta’ro’ re ximpi n be’méni, ta’tu paatihé n kwenta ‘ixta ta’tu pahchihé te’so n ron péya,
te’so ne be’'méni gi ron panta para khwet’'u nunihani ixta be pintohwati, xi para mu
te’sokhowi n khwen chhori be nunihani ‘ixta be pintohwati, pu ta’ro’'ma’ nhiri yoh ta’ro’
kha te hiti ret’éhé, ‘ixta

lll. Gi ta’tu ‘uxtihé pu ron te met’ani ne xu ‘ixta nro’ be’'méni pu werawi, be te ximpi n
be’méni, ka taroman tu si’tikhowi, ne censo ‘ixta ka tdroman ‘ari, na tu yé’hé t’i gin e
akahte gi taro’ ‘ini yoh ta’ re kha yé, xin nt’ani gi ta’tu paatihé n kwenta pi’ nro’ rihani xi
pi’ xu werawi.

D. Ninhi n Ribawi ku tu paati n kwenta, xin Akahte gi ta’ re met’ani, nro’ derechu ne xuwi
n ron t'una bot’u na ‘ixta ne afromexicana ka ta’tu khana patihé n kwenta xi ka ta
bukhawewi ka ta’ rih yo ne nunihani pu ron chhori n ron t’'una bot’u na; ka ta’ro’ re méti
be mexa; ka taro’ re ximpi n be’méni xi gi tatu respetaduhé nro’ derechu para be te hiti,
be héhthawi, be me’ nunihani xi pu ta’tu be’t’ani ni’ rihani ‘ixta munihthé nro’ derechu
pu werawi.

Gi tatu paatin kwenta xi gi taro’ re met’ani nro’ derechu ne towa’a, ne bumuchacho ‘ixta
n ron t'una bot’u na ‘ixta ne afromexicano gi tatu khana ni’hé ka taroman te héhthawi,
ki taro’ t'una bot’u na, ka phi gi khwen ‘ini gi ron tu khana be’t’ani nro’ derechu ka
taroman te hiti, ka taroman te héhthawi, ka taroman tu be’t’ani ne to’su, ka taroman tu
ch’éta nt’ani, ka taroman te baati, ka taroman ‘eni xi ka taroman tu hihthé yoh taro’ khana
be’t’ani, xi me yoh poht’i ta’tu héhayhé. Mu, gi taro’ re met’ani ne khana be’méni para gi
xi’ tatu kha hé’hé ni ta’ro’'ma’ ‘eni werawi, ni ta’tu kwakihkhé&, pukha t’i n roma’ ‘eni por
ki wexuwi o por ki wehma, xi mu taro’ re méti para gi xi’ taroman te’ tunini ni taroman te
drogadu, mu péphi gi ta’tu paatihé n kwenta nro’ péya pu werawi para pi’ nunihani.

In akahte ‘ixta ne nunihani gi ta’ro ‘ini nt’ani gi ta re yé para gi td’tu paatihé n kwenta nro’
derechu gi ma’ ‘ini Ribawi ki ku te met’ankhowi pi’ khwet’u nunihani ‘ixta pi’ ninhi n
Ribawi para gi tan tuhchi ne kha’hé, n ro’'ma’ ‘eni werawi xi ka ta’ro’'man hohya ne

nunihani pu ron chhori n ron t’una bot’u na ‘ixta pu ron chhori ne afromexicano.

In ribawi gi ta’ ‘ini mu’ kha kha xi yoh ta’ro’ kha be’t’ani para gi ta’ re khana yé te’so n mu’
te ‘ini pi’ ninhi n be’méni, pu werawi pi’ t’ani ne dkahte n ron chhori be mexa.

NT’ANI TA’ RE YE
BE’MENI NDAWI. — Gi t&’ re we’e ninhi n xirbawi pi’ Periédico Oficial “Gaceta del Gobierno”.

BE’MENI TENOWI. — Ninhi n xirbawi gi ta’tu be’t’anhé ka tan mu ran hyabi ki re we’e pi’
Periddico Oficial “Gaceta del Gobierno”.

BE’MENI ROXU. — Xin Congreso del Estado gi ta’tu ni yoh t4’ re kha hanti o mewi ne be’méni
para gi td’ bukhawewi pi’ ne ribawi n ron te méhyu, gi ta’tu yé’hé ka ta’ ni’i ronta ne hyabi

ka td’tu ‘awhé n Ley General de la Materia t'i ta’tu yé n Congreso de la Unidn, xi péphi gi
td’tu mewhé ninhi n Xirbawi.

BE’MENI ROKUNHOWI. — In akahte be nunihani gi td’tu mewi ne be’méni xi te’so n mu’ te
héhya be xirbawi xi pi’ te méti, péphi yoko nan sientu mus ronta ne hyabi ka ta’ro’ re we’e
te’so n re mewi be xirbawi xi ga ron tu méhyu n be’méni t'i mu’ chhori makuts'i.

BE’MENI ROKUT’A. — Te’so n ta’ re tuhchi por ki roma’ ‘ini pi’ ninhi n ribawi gi ta’tu paatin
kwenta mhéxi n meryu mu’ yé ‘ixta gi ta’ro’ re poki ne baani t’i n roma’ te nhiri pu werawi
pi t’ani para n meryu mu’ te be’t’ani n khéchhé n kwa’ ni’i ‘ixta n ron tsihti mu ran hyabi.

BE’MENI NATOWI. — In akahte be nunihani gi td’tu nhori n xirbawi para ni’nhi n Xirbaqwi xi
gi tdroma’ pa bot’u na xi gi ta’ re parhé pu ta’tu héhyahé n ron t'una bot’u na pi’ khwet’u
nunihani.

